[image: image3.wmf]
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ

ԿՐԹՈՒԹՅԱՆ ԵՎ ԳԻՏՈՒԹՅԱՆ ՆԱԽԱՐԱՐ

ԱՐՄԵՆ ԱՇՈՏՅԱՆԻՆ
Հարգելի պարոն նախարար,

 Ի պատասխան Ձեր՝ 2012թ. հունիսի 13-ի թիվ 01/07-1/6162-12 գրության՝ «Հայաստանի Հանրապետության երրորդ զեկույցը` տարածաշրջանային կամ փոքրամասնությունների լեզուների եվրոպական խարտիայի 15-րդ հոդվածի 1-ին կետի համաձայն» հաստատելու մասին» Հայաստանի Հանրապետության կառավարության որոշման նախագծի վերաբերյալ ներկայացնում ենք ՀՀ արտաքին գործերի նախարարության  հետևյալ դիտողությունները`
1. Զեկույցի ներածությունը համակարգված ձևով շարադրված չէ: Նախ՝ ամհրաժեշտ է նկարագրել ներկա վիճակը, ներկայացնել առանձնահատուկ կարևորության խնդիրները, ապա անդրադառնալ այդ բնագավառում գործող  մարմիններին:

2. 23-րդ կետում առաջարկում ենք ամբողջությամբ շարադրել «Հեռուստատեսության և ռադիոյի մասին» ՀՀ օրենքի 4-րդ հոդվածի առաջին մասը, այն է՝ «Հայաստանի Հանրապետությունում երաշխավորվում է հեռուստառադիոհաղորդումների ազատ ընտրության, արտադրության ու տարածման իրավունքը: Հեռուստառադիոհաղորդումների գրաքննությունն արգելվում է»:
3. Առաջարկում ենք խմբագրել զեկույցի 16-րդ կետը և հանել վերջին նախադասությունը:
4. 27-րդ կետում առաջարկում ենք փոխարինել «իրականացնում է ազգային փոքրամասնություններին պատկանող անձանց ավանդույթների պահպանումը» ձևակերպումը՝ «նպաստում  է ազգային փոքրամասնություններին պատկանող անձանց ավանդույթների պահպանմանը» ձևակերպմամբ:
5. Առաջարկում ենք հանել կամ ամբողջությամբ վերաձևակերպել զեկույցի 28-րդ կետը:
6. 29-րդ կետում առաջարկում ենք խմբագրել «Պատիժն անհամեմատ խիստ է, եթե հանցանքն իրականացվել է պաշտոնական դիրքն օգտագործելով» նախադասությունը և փոխարենը նշել՝ «Նշված հանցակազմի դեպքում պաշտոնական դիրքի օգտագործումը հանդիսանում է ծանրացուցիչ հանգամանք»: Կետում հաճախակի օգտագործվող «պատիժ է նախատեսում» արտահայատությունը կարելի է փոխարինել՝ «քրեորեն պատժելի է» ձևակերպմամբ:
7. Առաջարկում ենք հանել 44-րդ կետը կամ առնվազն նշել նկարագրվող կենտրոնի անվանումը: 
8. 46-րդ կետում փոխարինել՝ «խոսվեց նախորդ պարբերությունում» արտահայտությունը՝ «խոսվեց նախորդ պարբերություններում« արտահայտությամբ: Մշակույթի նախարարության գործունեությանը վերաբերող հատվածը առաջարկում ենք վերաձևակերպել՝ նախ՝ սահմանել, որ Մշակույթի նախարարությունն աջակցում է ազգային փոքրմասնություններին, ապա՝ անդրադառնալ կոնկրետ ծրագրերին:
9. Անհրաժեշտ է խմբագրել 48-րդ կետը, մասնավորապես՝ թերի է սահմանված «Հայաստանի Հանրապետության կառավարության 2008-2012թթ. գործունեության միջոցառումների ծրագրի <<Մշակույթ>> բաժնի 9-րդ կետի` <<Համագործակցություն Հայաստանի տարածքում բնակվող ազգային փոքրամասնությունների հետ>>, նպատակն է...» նախադասությունը: Փոխարենը, կարող է լինել ՝ «Հայաստանի Հանրապետության կառավարության <2008-2012թթ. գործունեության միջոցառումների ծրագրի <<Մշակույթ>> բաժնի 9-րդ կետով, փոքրամասնությունների հետ համագործակցության ոլորտում ՀՀ կառավարության նպատակներն են....» ձևակերպումը:  

10. Հարկավոր է խմբագրել 54-րդ և 55-րդ կետերը: 

11. Առաջարկում ենք հանել 61-րդ կետի վերջին նախադասությունը:

12. 65-րդ կետում կարելի է ոչ թե նշել հոդվածները, այլ այն երկրները, որոնց հետ կնքված միջազգային պայմանագրերում կան այդպիսի դրույթներ: Հարկ է նաև մասնավորեցնել ԱՊՀ-ի շրջանականերում փոքրամասնությունների մասնակացությունը կատարվող աշխատանքներին:

13. 72-րդ կետը կարելի է ներառել 70-րդ-ում:

14. 73-րդ կետը կարիք ունի բացատրման: Մասնավորապես՝ խոսքը վերաբերում է ՀՀ Նախագահի աշխատակազմի կողմից պետական կազմավորումներ չունեցող փոքրամասնություններին տրամադրվող  լրացուցիչ ֆինանսական օժանդակությանը:

15. 75-րդ կետում գերմաներեն լեզվին վերաբերող հատվածը կարելի է ձևակերպել առանձին կետով:

16. 80-րդ կետում առաջարկում ենք փոխարինել «Բոլոր դեպքերում Հայաստանի Հանրապետությունում հարգվում են էթնիկ համայնքների ներկայացուցիչների ցանկությունները իրենց էթնիկ լեզուների նկատմամբ» նախադասությունը՝ «Բոլոր դեպքերում Հայաստանի Հանրապետությունում հարգվում է էթնիկ համայնքների լեզվի պահպանման անհրաժեշտությունը» նախադասությամբ:
17. Առաջարկում ենք հանել 133-րդ կետի վերջին նախադասությունը:
18. 135-րդ կետում  անհրաժեշտ է հղում կատարել ՀՀ սահմանադրության 6-րդ կետին, որը սահմանում է՝ «Միջազգային պայմանագրերը Հայաստանի Հանրապետության իրավական համակարգի բաղկացուցիչ մասն են: Եթե վավերացված միջազգային պայմանագրում սահմանվում են այլ նորմեր, քան նախատեսված են օրենքներով, ապա կիրառվում են այդ նորմերը: Սահմանադրությանը հակասող միջազգային պայմանագրերը չեն կարող վավերացվել:»
19. 173-րդ կետում լրացուցիչ հատկացված 10մլն ՀՀ դրամի բաշխման վերաբերյալ որևէ տեղեկություն չի տրամադրվում:
20.  Անհրաժեշտ ենք համարում մանրամասն խմբագրել զեկույցի տեքստը՝ առկա բազմաթիվ ուղղագրական, շարահյուսական և ոճաբանական անճշտությունները շտկելու նպատակով:

Հարգանքով`  

 ՆԱԽԱՐԱՐԻ ՏԵՂԱԿԱԼ                                             ՇԱՎԱՐՇ ՔՈՉԱՐՅԱՆ
Կատարող՝ Մանուշակ Առաքելյան
Իրավաբանական վարչություն 060620(420)

